
Монгол Улсын Их Хурлын 2021 оны хаврын ээлжит чуулганы

Төрийн байгуулалтын байнгын хорооны 7 дугаар сарын 08-ны өдөр
/Пүрэв гараг/-ийн хуралдааны товч тэмдэглэл
 

Төрийн байгуулалтын байнгын хорооны дарга Ж.Мөнхбат ирц, хэлэлцэх асуудлын дарааллыг танилцуулж, хуралдааныг даргалав.

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төрийн байгуулалтын байнгын хорооны дарга Ж.Мөнхбат, Улсын Их Хурлын гишүүн Д.Тогтохсүрэн, Б.Пүрэвдорж, Н.Энхболд нар “Жанжин Д.Сүхбаатар” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.

Хуралдаанд ирвэл зохих 19 гишүүнээс 11 гишүүн цахим хуралдааны программын ирцэд бүртгүүлж, 57.9 хувийн ирцтэйгээр хуралдаан 08 цаг 59 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: А.Адъяасүрэн, Ж.Батсуурь, Ж.Ганбаатар, Г.Занданшатар, Л.Оюун-Эрдэнэ, Х.Нямбаатар, Ж.Эрдэнэбат.

Нэг.Ажлын хэсэг байгуулах тухай /Монгол Улсын Их Хурлын хяналт шалгалтын тухай анхдагч хуулийн төсөл болон хамт өргөн мэдүүлсэн хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий/
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ц.Болормаа, Эрх зүйн дүн шинжилгээний хэлтсийн даргын албан үүргийг түр орлон гүйцэтгэгч Ж.Бямбадулам, Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, реферет Э.Баттогтох нар байлцав. 

 “Ажлын хэсэг байгуулах тухай” Байнгын хорооны тогтоолын төслийг Байнгын хорооны дарга Ж.Мөнхбат танилцуулав.

Төсөлтэй холбогдуулан Улсын Их Хурлын гишүүн Н.Энхболдын тавьсан асуултад Байнгын хорооны дарга Ж.Мөнхбат хариулж, тайлбар хийв. 

Улсын Их Хурлын гишүүн Д.Тогтохсүрэн санал хэлэв.

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyParliament программыг ашиглан цахим хэлбэрээр явуулав.

Ж.Мөнхбат: Улсын Их Хурлын гишүүн Д.Тогтохсүрэнгийн гаргасан, Монгол Улсын Их Хурлын хяналт шалгалтын тухай анхдагч хуулийн төсөл болон хамт өргөн мэдүүлсэн хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсгийг Улсын Их Хурлын гишүүн Н.Энхболдоор ахлуулах гэсэн саналыг дэмжье гэсэн санал хураалт явуулъя. 

Зөвшөөрсөн:
  
  5

Татгалзсан:

  7

Бүгд: 


12

41.7 хувийн саналаар дэмжигдсэнгүй.

Ж.Мөнхбат: Монгол Улсын Их Хурлын хяналт шалгалтын тухай анхдагч хуулийн төсөл болон хамт өргөн мэдүүлсэн хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсгийг Улсын Их Хурлын гишүүн Ж.Сүхбаатар ахалж, гишүүдэд Улсын Их Хурлын гишүүн А.Адъяасүрэн, Ё.Баатарбилэг, Г.Ганболд, Ц.Мөнх-Оргил, М.Оюунчимэг, Б.Пүрэвдорж, Н.Энхболд нарын бүрэлдэхүүнтэйгээр байгуулах Байнгын хорооны тогтоолын төслийг баталъя гэсэн санал хураалт явуулъя. 

Зөвшөөрсөн:

  9
Татгалзсан:

  2
Бүгд: 


11
81.8 хувийн саналаар Байнгын хорооны тогтоол батлагдлаа.
Хуралдаанаар 1 асуудал хэлэлцэв.
Хуралдаан 17 минут үргэлжилж, 19 гишүүнээс 12 гишүүн хүрэлцэн ирж, 63.2 хувийн ирцтэйгээр 09 цаг 16 минутад өндөрлөв. 
 

Тэмдэглэлтэй танилцсан: 

Ц.АЛТАН-ОД

МОНГОЛ УЛСЫН ИХ ХУРЛЫН
2021 ОНЫ ХАВРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ

7 ДУГААР САРЫН 08-НЫ ӨДӨР /ПҮРЭВ ГАРАГ/-ИЙН

ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Ж.Мөнхбат: Төрийн байгуулалтын байнгын хорооны гишүүдийнхээ энэ өглөөний амгаланг айлтгая. 

Байнгын хорооны гишүүдийн ирц бүрдсэн. Байнгын хорооны хуралдааны эхлэхэд бэлэн болж байна. Цахимаар Ё.Баатарбилэг гишүүн, С.Бямбацогт гишүүн, Гочоогийн Ганболд, Мөнхөөгийн Оюунчимэг, Цэндийн Мөнх-Оргил, Цэрэнжамцын Мөнхцэцэг, Жамъянхорлоогийн Сүхбаатар нар хүрэлцэн ирсэн байна. 

Танхимаар Ж.Мөнхбат миний бие, Дуламдоржийн Тогтохсүрэн, Нямаагийн Энхболд, Бөхчулууны Пүрэвдорж нарын гишүүд хүрэлцэн ирж, Төрийн байгуулалтын байнгын хорооны энэ өдрийн хуралдаан эхэлж байна. 

Байнгын хорооны өнөөдрийн хуралдаанаар нэг асуудлыг авч хэлэлцэнэ. 

Ажлын хэсэг байгуулах тухай. Монгол Улсын Их Хурлын хяналт, шалгалтын тухай анхдагч хуулийн төсөл болон хамт өргөн мэдүүлсэн хуулийн төслүүдийн ажлын хэсэг байгуулна. 

Хэлэлцэх асуудал дээр саналтай гишүүн байна уу? Алга байна. Хэлэлцэх асуудалдаа оръё. 

Ажлын хэсэг байгуулах тухай. Монгол Улсын Их Хурлын хяналт шалгалтын тухай хуулийн төсөл болон хамт өргөн мэдүүлсэн хуулийн төслүүдийг боловсруулах үүрэг бүхий ажлын хэсгийг байгуулна. 

Монгол Улсын Их Хурлын хуралдааны дэгийн тухай хуулийн 25.6-д “бодлогын баримт бичиг боловсруулах, хуулийн хэрэгжилтийг хангаж, зөрчлийг арилгах асуудлаар Засгийн газар, холбогдох байгууллагад чиглэл өгөх, шаардлагатай бол Байнгын хороо эрхлэх асуудлын хүрээнд тогтоол гаргаж болно.” гэсэн дэгийн зохицуулалт байгаа. 

“Ажлын хэсэг байгуулах тухай” Төрийн байгуулалтын байнгын хорооны тогтоолыг Та бүхэндээ уншиж танилцуулъя. 

Монгол Улсын Их Хурлын Байнгын хорооны тогтоол. Ажлын хэсэг байгуулах тухай. Монгол Улсын Их Хурлын тухай хуулийн 25 дугаар зүйлийн 25.5 дахь хэсгийг тус тус үндэслэн Төрийн байгуулалтын байнгын хорооноос ТОГТООХ нь: 

Нэг.Улсын Их Хурлын гишүүн С.Бямбацогт нарын 15 гишүүнээс 2021 оны 7 дугаар сарын 02-ны өдөр Улсын Их Хуралд өргөн мэдүүлсэн Монгол Улсын Их Хурлын хяналт шалгалтын тухай анхдагч хуулийн төсөл болон хамт өргөн мэдүүлсэн хуулийн төслүүдийг Байнгын хороо болон чуулганы нэгдсэн хуралдаанаар хэлэлцүүлэх бэлтгэл хангах, үүрэг өгөх ажлын хэсгийг дараах бүрэлдэхүүнтэйгээр байгуулсугай. 

1.Ажлын хэсгийн ахлагч Улсын Их Хурлын гишүүн Жамъянхорлоогийн Ж.Сүхбаатар. Гишүүдэд Улсын Их Хурлын гишүүн Ё.Баатарбилэг, Г.Ганболд, Б. Пүрэвдорж, Нямаагийн Энхболд гэсэн.
2.Ажлын хэсэгт мэргэжил арга зүйн туслалцаа үзүүлэх, мэдээллээр хангах чиглэлээр холбогдох байгууллагаас мэргэжлийн хүмүүсийг оролцуулж ажиллуулахыг Ажлын хэсгийн ахлагч Ж.Сүхбаатарт зөвшөөрсүгэй гэсэн ийм Байнгын хорооны тогтоол байна. Тогтоолын төсөл байна. 

Асуух асуулттай гишүүн байна уу? Н.Энхболд гишүүн, Д.Тогтохсүрэн гишүүн. Д.Тогтохсүрэн гишүүнээр тасаллаа. 

Н.Энхболд гишүүн асууна. 

Н.Энхболд: Баярлалаа юу? Арай цөөхөн биш үү. Энэ чинь том хууль шүү дээ. Нэгдүгээрт. 

Тэгээд ер нь Их Хурлын даргатай бас Байнгын хорооны дарга ярьсан нь л байлгүй. Үүнийг бараг Их Хурлын даргын захирамж гаргаад байгуулчихвал илүү их ач холбогдолтой байх болов уу гэж бодож байна. 

Тэгэхдээ Байнгын хороо ч болохгүй юм байхгүй л дээ. Хүнийх нь тоог жаахан нэмээд, салбар салбарын Байнгын хороодоос хүмүүс оруулаад. 

Тэгээд энэ чинь ер нь Үндсэн хуулийн дагуу хийгдэж байгаа маш том ажлын нэг. Хууль тогтоох байгууллага, гүйцэтгэх засаглал, шүүх, хууль хяналтын байгууллагын бүхий л үйл ажиллагааг тодорхой хэмжээгээр хамарсан ийм том ажил зохицуулах хууль байгаа.

Тэгэхээр нэгдүгээрт хүний тоо цөөхөн байна. Энэ байтугай хуульд өчнөөн олон хүнтэй ажлын хэсэг гардаг.

Хоёрт, тэр Их Хурлын даргатай хэл зөвшилцсөн бол. Их Хурлын даргаар гаргах байсан юм биш байгаа. Хуулийнхаа ач холбогдлыг бодоод гэсэн ийм нэг асуулт. Та хоёр асуулт байна. 

Гурав дахь нь, тэр ч яах вэ, тэгээд явж замдаа болох байлгүй. Хэзээнээс эхлээд энэ хуулиа ярьж эхлэх вэ гэдэг нь өөрөө маш их цаг хугацаа, нэлээн цаг хугацаа шаардана. Нэлээн ярилцлагууд явагдана. Нэлээн тал талаас нь ярилцах хэрэг гарах ийм их том хууль байгаа. 

Би зүгээр анхнаасаа санаачлагчдын нэг нь болъё гээд бодож байсан. Их том хууль болохоор нь бодож байтал манай залуучууд өргөдсөн байна лээ. 

Ж.Мөнхбат: Н.Энхболд гишүүний хэлж байгаа үнэн байна. Энэ бол их том хууль байгаа. Бас нэлээн нухацтай ярих ёстой, ярилцах ёстой болов уу гэж бодож байгаа. 

Их Хурлын даргатай зөвлөлдөхийн хувьд бол зөвлөлдсөн. Хэд хэдэн удаа зөвлөлдсөн. Тийм. 

Ер нь яах вэ бас энэ ажлын хэсэгт өргөн бүрэлдэхүүнтэй байх нь зүйтэй гэж Н.Энхболд даргын ярьж байгаа бол бас магадлал өндөртэй. Тийм байх болов уу ч гэж бодож. Яах вэ, ер нь зүгээр өчигдрийн хувьд ярьж байсан юугаар ингэж оруулж ирж байгаа юм. 

Ардчилсан намын бүлэгтэй 5 хүний бүрэлдэхүүнтэй ажлын хэсэг байна. Төрийн байгуулалтын байнгын хорооны 3 гишүүнийхээ нэрийг гурвууланг нь оруулъя гэж өгсөн. 

Тэгээд гурван гишүүн оруулах боломжгүй. Нэг хүнийхээ нэрийг өгөөч гээд Б.Пүрэвдорж гишүүн орж ирж байгаа юм. Их Хурлын даргатай зөвлөлдөөд ер нь Байнгын хорооныхоо тогтоолоор ажлын хэсэг байгуулаад явах нь зүйтэй гэж ингэж үзсэн юм. Гишүүд дээр нэмэх, ажлын хэсгийн гишүүдийг жаахан өргөтгөх асуудал байж болно. Тэр дээр санал нэг байна. 

Ажлын хэсгийн ахлагчийг бас ярьж ярьж, эцэст нь тэгээд Ж.Сүхбаатар гишүүнийг ахлуулъя гэсэн ийм саналтай. Бас хуульч гишүүн. Энэ тал дээр өөрөө бас нэлээн идэвх санаачилгатай ажиллаж байгаа гэдэг үүднээс нь. Бас зарим хүмүүсийн нэрс яригдаж байсан. Жишээлбэл, манай Н.Энхболд гишүүний ч юм уу, зарим гишүүдийн нэрс яригдаж байсан. 

Тэгээд том том хуулийн асуудлууд хариуцаж байгаа учраас намрын чуулган эхлээд явахаар энэ чинь бас нэлээн л ачаалалтай ажиллана. Ингээд ажлууд нэлээн давхцах юм байна гэдэг үүднээс нь ярьж байгаад ингээд Ж.Сүхбаатар гишүүн дээр. 

Тийм тийм. Зүгээр янз янзын хүмүүс яригдсан. Одоо жишээлбэл манай Ц.Мөнх-Оргил гишүүний ч нэр нь яригдсан. 

Тийм учраас ийм байдлаар өнөөдрийн энэ ажлын хэсгийн нэрс орж ирж байгаа юм гэдгийг хэлье. 

Д.Тогтохсүрэн гишүүн асууя. 

Д.Тогтохсүрэн: Баярлалаа. Яах вэ, сая Нямаагийн Энхболд. Би санал хэлнэ. Ж.Мөнхбат дарга аа. 

Энэ маш том хууль байгаа юм. 

Энэ төрийн институцүүдийг зохицуулж байгаа нэг хууль байгаа юм. Хяналт шалгалтын хууль гэж байгаа боловч маш олон зүйлийг зохицуулж байгаа хууль. 

Улсын Их Хурал, Засгийн газрын хоёрын хоорондын харилцаа, хяналтын асуудалыг энэ хуулиар зохицуулж байгаа юм. Харилцан тэнцлийн асуудлыг энэ хуулиар зохицуулж байгаа юм. 

Төрийн тэргүүн Ерөнхийлөгч Улсын Их Хурлын хоорондын харилцааны асуудлыг зохицуулж байгаа юм. Бусад Улсын Их Хурлын харьяа байгууллагуудын хоорондын харилцааны асуудлуудыг зохицуулж байгаа юм. Тийм учраас маш их том хууль байгаа юм. 

Тэгээд би бол ажлын хэсгийг нэгдүгээрт өргөтгөе гэдэг саналыг дэмжиж байна. Тэгээд манай бүлгээс Ц.Мөнх-Оргил гишүүнийг би оруулах саналтай байна. Нэг нь бол цөөнхөөс оруулчихна биз. Ингээд 7, 5 хоёроор явахад би болох байх гэж ингэж бодож байна. Тэрийгээ өөрсдөө шийддэг. Байнгын хороо.

Ахлагчийн тухайд би Нямаагийн Энхболд гишүүнээр л энэ хуулийг ахлуулах хэрэгтэй байгаа юм даа. Би гурван үндэслэл хэлье. Энэ хуулийг ингээд уншаад байхаар парламентын асар их туршлагатай хүн байх хэрэгтэй байгаад байгаа юм. Олонход байсан, цөөнхөд байсан. Өнөөдөр манай парламентад зургаан удаа сонгочихсон ганцхан хүн бий. Энэ Нямаагийн Энхболд байгаа. 

Тийм учраас би Н.Энхболд гишүүнийг парламентад сонгогдсон туршлагынх нь хувьд энэ хууль дээр ажиллах хэрэг байна гэж бодоод байгаа юм. 

Хоёрдугаарт, Их Хурал, Засгийн газар хоёр хоорондын харилцааны асуудал энэ хуулиар явж байгаа юм. 

Тийм учраас Засгийн газарт бас хоёр, гурван удаа ороод ажиллачихсан. Засгийн газар, Их Хурлын хоорондын харилцааны ажлыг мэддэг хүн байх ёстой. Тийм. Энэ агуулгаар нь Н.Энхболд гишүүн байгаад байгаа юм. 

Гуравдугаарт нь, би хуулийг сайн болгох талаас нь яриад байгаа юм. Тэгээд гишүүддээ бол наана цаана гэж байгаа юм биш. 

Гуравдугаарт нь, олонх…/минут дуусав/

Ж.Мөнхбат: 1 минут Д.Тогтохсүрэн гишүүнд нэмж өгье. 

Д.Тогтохсүрэн: Гуравдугаарт нь, энэ олонх, цөөнхийн харьцааг энэ хуулиар зохицуулж байгаа юм. Цөөнхийн эрх мэдлийг хэт нэмэгдүүлж болохгүй. Олонхыг бас нэмэгдүүлж болохгүй. 

Энэ хуулийн бас нэг гол, ялангуяа 6 дугаар бүлэг бол цөөнхийн эрх ашгийг хамгаалахтай холбоотой асуудал байгаа. Цөөнхийн хяналтыг илүү өргөж өгөхтэй холбоотой асуудал байгаа. Үүнийг ойлгож байгаа. 

Тэгэхээр олонхийн бүлэгт ч ажиллаад үзчихсэн, цөөнхийн бүлэгт ч ажиллаад үзчихсэн хүн хэрэгтэй байна гэж бодоод байгаа юм. 

Тийм учраас би энэ агуулгаар нь даргын тухайд Нямаагийн Энхболд гишүүнийг дарга болгоод, бүрэлдэхүүнээ хоёр хүнээр өргөтгөөд, тэгээд ажлын хэсгээ байгуулаад ажилд нь оруулчихвал яасан юм бэ гэсэн ийм саналтай байна. Баярлалаа. 

Ж.Мөнхбат: Хоёр гишүүн асууж, санал хэллээ. 

Би Н.Энхболд гишүүн, Д.Тогтохсүрэн гишүүн хоёртой санал нэг байгаа. Жишээлбэл, ажлын хэсгийн бүрэлдэхүүнийг жаахан өргөтгөе гэсэн. Ардчилсан намын бүлгээс саналаа өгсөн. 

Өчигдөр бүлгийн даргатай би өөрийн биеэр биечлэн уулзаж тохиролцоод ингээд Б.Пүрэвдорж гишүүнийг оруулъя гэсэн ийм саналыг Ардчилсан намын бүлгийн дарга албан ёсоор өгсөн байгаа. 

М.Оюунчимэг гишүүн ажлын хэсэгт оръё гэсэн саналаа бас ирүүлсэн байгаа. Ингээд би бол хоёр гишүүнийг нэмээд ингээд явъя. Ц.Мөнх-Оргил гишүүн, М.Оюунчимэг гишүүн нарыг нэмээд ингээд 7 хүний бүрэлдэхүүнтэй.

Н.Энхболд дарга намар маш том хууль дээр хариуцаж ажиллахаар, ахалж ажиллах ийм болж байгаа юм. 

Ингээд Ж.Сүхбаатар гишүүнээр гээд ажлын хэсгийн ахлагч гээд. Н.Энхболд гишүүн бас дотор нь ороод ингээд Та хэд маань зөвлөлдөөд явчихвал болох уу? Н.Энхболд дарга аа. Тэгэх үү. За тэгье. 

Ардчилсан намын бүлгийн дарга саналаа ирүүлсэн. Ардын намын дарга сая саналаа хэллээ. 

Тэгээд ажлын хэсэгт оруулах асуудал Байнгын хорооны даргын эрх мэдлийн асуудал байна. Ингээд Ц.Мөнх-Оргил гишүүн, М.Оюунчимэг гишүүн хоёрыг ажлын хэсэг дээр нэмээд явъя гэсэн ийм саналтай байна. Ингээд санал хураалт явуулчихъя. 

А.Адьяасүрэн гишүүнийг нэмээд 8 хүний бүрэлдэхүүнтэй боллоо. Б.Пүрэвдорж оо. Төрийн байгуулалтын байнгын хорооны хурал тоглоом биш шүү. Б.Пүрэвдорж оо. Тэр тоо тэгш, сондгой байх ерөөсөө хамаа байхгүй шүү. Тийм. 

Ингээд энэ том хууль учраас том, өргөн бүрэлдэхүүнтэй ажлын хэсэг байгуулахаар боллоо. Ардчилсан намын бүлгээс А.Адьяасүрэн, Б.Пүрэвдорж хоёр орж байна. 

Ингээд санал хураалт явуулъя. Би уншаад танилцуулчихъя. Ажлын хэсгийн ахлагч Ж.Сүхбаатар. Гишүүдэд Ё.Баатарбилэг. Г.Ганболд Ц.Мөнх-Оргил, М.Оюунчимэг, А.Адъяасүрэн, Б.Пүрэвдорж, Нямаагийн Энхболд гэсэн ийм бүрэлдэхүүнтэйгээр ажлын хэсэг байгуулахаар боллоо. 

Дэмжье гэсэн саналын томьёоллоор санал хураая. Бүртгэлийн санал хураалт явуулъя. 

Ажлын хэсгийн ахлагч дээр Д.Тогтохсүрэн гишүүн санал хэлсэн. Нямаагийн Энхболд гишүүнийг байлгая гэж. 

Тийм учраас санал хураалт явуулна. Бүртгэлийн санал хураалт явж байгаа шүү. 

Санал хураалт явуулъя. Д.Тогтохсүрэн гишүүний гаргасан саналаар. Зарчмын зөрүүтэй санал гаргасан. Тийм үү. Ажлын хэсгийн ахлагчаар Ж.Сүхбаатар гишүүнийг байлгая гэснийг Нямаагийн Энхболд гишүүн нэр дэвшүүлж байгаа юм байна. 

Эхлээд ажлын хэсгийн ахлагчаа хурааж байж наад чинь бүрэлдэхүүн хураана л даа. 

Бүрэлдэхүүнд хэн хэн орох вэ гэдэг асуудал чинь. Ингээд Д.Тогтохсүрэн гишүүний гаргасан зарчмын зөрүүтэй саналаар санал хураалт явуулъя. 

Ажлын хэсгийн ахлагчаар Нямаагийн Энхболд гишүүнийг болгоё гэсэн саналаар санал хураалт явуулъя. Санал хураалт. 

12 гишүүн оролцож, 5 гишүүн дэмжиж. Тэгээд ороод ч долоо, долоо. Тэгээд л дэмжигдэхгүй байна шүү дээ. Тийм. 

Тэгээд Д.Тогтохсүрэн гишүүний гаргасан санал дэмжигдсэнгүй.

Ажлын хэсгийн ахлагчаар Ж.Сүхбаатар. Ажлын хэсгийн гишүүдэд А.Адьяасүрэн, Ё.Баатарбилэг, Г.Ганболд, Ц.Мөнх-Оргил, М.Оюунчимэг, Б.Пүрэвдорж, Нямаагийн Энхболд нарын бүрэлдэхүүнтэйгээр ажлын хэсгийг байгуулъя гэсэн саналын томьёоллоор санал хураалт явуулъя. Санал хураалт. 

Санал хураалт нь 11 гишүүн оролцож, 8 гишүүн дэмжиж, 72.7 хувийн саналаар санал дэмжигдсэн байна. 

М.Оюунчимэг гишүүн дэмжиж санал өгсөн юм байна. Протокол тэмдэглээрэй. 

Ингээд Ажлын хэсэг байгуулах тухай Байнгын хорооны тогтоолын төслийг хэлэлцлээ. 
Хэлэлцэх асуудал дууссан тул өнөөдрийн Байнгын хорооны хуралдаан хаасныг мэдэгдье.  

Төрийн байгуулалтын байнгын хорооны хэлэлцэх асуудал дууссан.

Дууны бичлэгээс буулгасан:
ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ 

ШИНЖЭЭЧ






Ц.АЛТАН-ОД

PAGE  
6

